
শেল, শূল, জাঠা, জাঠি, মুশল মুদ্গর।

কভু বা প্রস্তর খণ্ড, কভু গিরি চূড়া,

কভু হানে মহীরুহ সমূলে উপাড়ি,

প্রলয়ের ঝড় সম যুঝে বীর বর।

অধীরা হইলা গৌরী, অবসন্ন তেজ,

মরি, মুণ্ডের প্রভাবে! আকুল নয়নে

চাহে চারিদিগে তবে, নিবারিত নারি

কোন মতে অস্ত্রাঘাত; বহিতে লাগিল

কাঁপায়ে বিশাল বক্ষ, সঘনে নিশ্বাস।

উথলিল স্বেদ মুখে, খসিয়া পড়িল

বাম ভুজ হতে ধনু; রহিল অমনি

দক্ষিণ হাতেতে বাণ, হাতেতেই ধরা।

দেখিয়া উমার ভাব হাসিলা অন্তরে,

মুণ্ড; ধীরে ধীরে আসি তবে হাসি হাসি

মুখে আরম্ভিলা;—"ধনি, একি দেখি ভাব?—

আকুল নয়নে কেন চাহ চারিদিকে?—

মৃত্যুর কি পদ শব্দ পাইছ শুনিতে?

সঘনে বহিছে শ্বাস কেন বিনোদিনী?—

এখনও কি মিটে নাই যুদ্ধের পিয়াস?

স্বেদসিক্ত কেন দেখি ওচন্দ্র বদন?—

দেবগণ সুধাবৃষ্টি করেছে কি তব

বীর পণা দেখি? কোথা ধনু ভীম ভুজে?—

